
Na osnovu člana 6. stav 5. Zakona o mineralnim đubrivima ("Službeni glasnik BiH", br. 46/04 i 76/11) i 
člana 17. Zakona o Vijeću ministara Bosne i Hercegovine ("Službeni glasnik BiH", br. 30/03, 42/03, 81/06, 
76/07, 81/07, 94/07 i 24/08), Vijeće ministara Bosne i Hercegovine, na prijedlog Uprave Bosne i Hercegovine 
za zaštitu zdravlja bilja, uz prethodno mišljenje nadležnih organa entiteta i Brčko distrikta Bosne i 
Hercegovine, na 32. sjednici, održanoj 18. decembra 2012. godine, donijeloje 

PRAVILNIK  
O UPISU DISTRIBUTERA I UVOZNIKA MINERALNIH ĐUBRIVA U  
REGISTAR DISTRIBUTERA I UVOZNIKA MINERALNIH ĐUBRIVA 

 
DIO PRVI - OPĆE ODREDBE 

Član 1.  
(Predmet propisa) 

Ovim Pravilnikom propisuju se detaljni uslovi za upis u Registar distributera i uvoznika mineralnih đubriva (u 
daljem tekstu: Registar distributera i uvoznika), brisanje iz Registra distributera i uvoznika te sadržaj, oblik i 
način vođenja Registra distributera i uvoznika. 
 

Član 2.  
(Značenje izraza) 

U smislu ovoga Pravilnika pojedini izrazi imaju sljedeće značenje: 
a) "Pravno lice" je privredni subjekt organizovan kao privredno društvo ili javno preduzeće, koje je 

kod nadležnih organa entiteta i Brčko distrikta Bosne i Hercegovine (u daljem tekstu: Brčko distrikt) 
registrovano za obavljanje djelatnosti prometa mineralnim đubrivima. 

b) "Fizičko lice" je lice koje je pod svojim imenom registrovano kod nadležnih organa entiteta i Brčko 
distrikta za obavljanje preduzetničke djelatnosti u oblasti prometa mineralnim đubrivima. 

 
DIO DRUGI - REGISTAR DISTRIBUTERA I UVOZNIKA 

 
Član3. 

(Vođenje Registra distributera i uvoznika) 
(1) Registar distributera i uvoznika vode nadležni organi entiteta i Brčko distrikta svako unutar svog 

administrativnog područja nadležnosti. 
(2) Uprava Bosne i Hercegovine za zaštitu zdravlja bilja (u daljem tekstu: Uprava) vodi Centralni registar 

distributera i uvoznika za Bosnu i Hercegovinu. 
(3) Registar distributera i uvoznika se vodi u pisanom i u elektronskom obliku. 

 
Član 4. 

(Sadržaj Registra distributera i uvoznika) 
Registar distributera i uvoznika obavezno sadrži: 

a) redni broj upisa u Registar distributera i uvoznika, 
b) broj i datum rješenja o upisu u sudski registar za pravna lica, odnosno nadležnog organa entiteta i 

Brčko distrikta za fizička lica, 
c) broj i datum rješenja o upisu, odnosno rješenja o brisanju iz Registra distributera i uvoznika, 
d) naziv i sjedište distributera odnosno uvoznika, 
e) JIB (ID) - za pravna lica, JMBG za fizička lica, 
f) navođenje djelatnosti (promet na veliko, promet na malo, uvoz), 
g) adresasjedištaikontaktpodaci, 
h) podatke o objektu za skladištenje, odnosno prodajnom mjestu (mjesto, adresa i broj telefona), 
i) podatke o zaposlenom u objektu za skladištenje, odnosno prodajnom mjestu (ime i prezime, stručna 

sprema). 
Član 5. 

(Zahtjev za upis u Registar distributera i uvoznika) 
(1) Upis u Registar distributera i uvoznika vrši se na osnovu zahtjeva koji se podnosi nadležnom organu 

entiteta ili Brčko distrikta. Zahtjev se podnosi na obrascu koji se nalazi u Prilogu I ovog Pravilnika i čini 
njegov sastavni dio. 

(2) Pravo na podnošenje zahtjeva iz stava (1) ovog člana ima pravno ili fizičko lice koje stavlja u promet 
mineralna đubriva, ako ispunjava sljedeće uslove: 

a) daje registrovano za proizvodnju, trgovinu na veliko i/ili malo mineralnim đubrivima, 
b) da raspolaže skladišnim prostorom koji zadovoljava minimale uslove za skladištenje mineralnih 

đubriva, 
c) da za poslove stavljanja đubriva u promet zapošljava najmanje jednu osobu sa stručnom spremom 

najmanje IV stepena obrazovanja poljoprivrednog usmjerenja, 
d) ukoliko se bavi uvozom mineralnih đubriva da ima u radnom odnosu na neodređeno vrijeme sa 

punim radnim vremenom jednog diplomiranog inžinjera poljoprivredne struke, hemijske struke ili 
tehnološke struke hemijskog smjera. 

(3) Uz uredno popunjen obrazac zahtjeva mora biti priložena sljedeća dokumentacija: 
a) dokaz o o raspolaganju skladišnog prostora (vlasništvo ili zakup), 
b) rješenje nadležne službe u pogledu udovoljavanja minimalno tehničkih uslova, 
c) ovjerena kopija rješenja o upisu u sudski registar odnosno rješenje nadležnog organa entiteta ili 

Brčko distrikta, 
d) dokaz o stručnoj spremi zaposlenika koji stavlja mineralno đubrivo u promet, 
e) dokaz o uplati administrativne takse u skladu sa propisima kojim se uređuje oblast administrativnih 

taksi nadležnih organa entiteta i Brčko distrikta. 
 

Član 6. 
(Upis u Registar distributera i uvoznika) 

(1) Nadležni organi entiteta i Brčko distrikta rješavaju zahtjev u skladu sa odredbama Zakona o mineralnim 
đubrivima i Zakona o upravnom postupku i donose rješenje o upisu u Registar distributera i uvoznika 
ukoliko su ispunjeni uslovi iz člana 5. ovog Pravilnika. 

(2) Nadležni organi iz stava (1) dužni su dostaviti Upravi podatke iz Registra distributera i uvoznika u roku 
od 15 dana od dana upisa u Registar. 

 
Član 7. 

(Promjena podataka upisanih u Registar distributera i uvoznika) 
Distributer, odnosno uvoznik dužan je da svaku promjenu podataka koji su upisani u Registar distributera i 
uvoznika prijavi nadležnom organu entiteta ili Brčko distrikta u roku od 30 dana od dana nastale promjene. 

 
Član 8. 

(Brisanje iz Registra distributera i uvoznika) 
(1)   Brisanje iz Registra distributera i uvoznika vrši se u sljedećim slučajevima: 

a) na osnovu zahtjeva podnosioca u slučaju prestanka obavljanja djelatnosti prometa mineralnih đubriva 
ili ukoliko su prestali uslovi propisani ovim Pravilnikom na osnovu kojih je donijeto rješenje o upisu u 
Registar distributera i uvoznika, 

b) po službenoj dužnosti ukoliko su prestali uslovi propisani ovim Pravilnikom na osnovu kojih je 
doneseno rješenje o upisu u Registar distributera i uvoznika ili ako nadležni inspekcijski organi tokom 
inspekcijskog   nadzora   utvrde   da   distributeri, odnosno uvoznici ne ispunjavaju propisane uslove. 
(2)   O brisanju iz Registra distributera i uvoznika nadležni organi entiteta i Brčko distrikta donose 
rješenje o brisanju iz registra distributera i uvoznika u skladu sa odredbama Zakona o mineralnim 
đubrivima i Zakona o upravnom postupku. 

 
DIO TREĆI - PRIJELAZNE I ZAVRŠNE ODREDBE 

Član 9.  
(Prijelazne odredbe) 

(1)   Proizvođači i uvoznici mineralnih đubriva obavezni su podnijeti zahtjev za upis u Registar distributera i 
uvoznika najkasnije do 31.08.2013. godine. 
(2) Pravna ili fizička lica koja se bave prometom mineralnih đubriva na veliko obavezna su podnijeti zahtjev 

za upis u Registar distributera i uvoznika najkasnije do 31.12.2013. godine. 
(3) Pravna ili fizička lica koja se bave prometom mineralnih đubriva na malo obavezna su podnijeti zahtjev 

za upis u Registar distributera i uvoznika najkasnije do 31.12.2014. godine. 
 

Član 10.  
(Stupanje na snagu) 

Ovaj Pravilnik stupa na snagu osmog dana od dana objavljivanja u "Službenom glasniku BiH". 

VMbroj 249/12 Predsjedavajući Vijeća ministara BiH Vjekoslav Bevanda, s. r. 
18. decembra 2012. godine, Sarajevo  

